
        
            
                
            
        

    
郭彧 点校

伊川击壤集卷之四

天津新居成谢府尹王君贶尚书 嘉佑七年（公元1062年，邵子52岁）

嘉佑壬寅岁，新巢始僝功。仍分道德里，更近帝王宫。

槛仰端门峻，轩迎两观雄。窗虚响瀍涧，台迥璨伊嵩。

好景尤难得，昌辰岂易逢？无才济天下，有分乐年丰。

水竹腹心里，莺花渊薮中。老莱欢不已，静节与何穷③？

啸傲陪真侣，经营贺府公。丹诚徒自写，匪报是恩隆。

新春吟

多病筋骸五十二，新春犹得共衔杯。践形有说常希孟，乐内无功可比回。

燕去燕来徒自苦，花开花谢漫相催。此心不为人休戚，二十年来已若灰。

有客吟

伊嵩有客欲无言，进退由来尽俟天。好静未能忘水石，乐闲非为学神仙。

休嗟紫陌难为客，且喜清风不用钱。枉尺直寻何必较，此心都大不求全。

小圃逢春

随分亭栏亦弄艳，不妨闲傍酒垆边。夜簷静透花间月，昼户寒生竹外烟④。

事到悟来全偶尔，天教闲去岂徒然？壶中日月长多少，烂占风光十二年。

暮春吟

春来小圃弄群芳，谁为贫居富贵乡？门外柳阴浮翠润，阶前花影溜红光。

梁间新燕未调舌，天末归鸿已著行。自问心源何所有，答云疏懒味偏长。

惜芳菲

细算人间千万事，皆输花底共开颜。芳菲大率一春内，烂漫都无十日间。

亦恐忧愁为龃龉，更防风雨作艰难。莫教此后成遗恨，把火罇前尚可攀。

答人见寄

鬓毛不患渐成霜，有托琴书子一双。既乏长才康盛世，无如高枕卧南窗。

明知筋力难为强，犹说云山未树降。多谢故人相爱甚，辙鱼幸免困西江。

弄笔

年行五十二，老去复何忧？事贵照至底，话难言到头。

上有明天子，下有贤诸侯。饱食高眠外，自余无所求。

问人丐酒

百病筋骸一老身，白头今日愧因循。虽无紫诏还朝速，却有清山入梦频。

风月满天谁是主，林泉遍地岂无人？市沽酒味难醇美，长负襟怀一片春。

答客

人间相识几无数，相识虽多未必知。望我实多全为道，知予浅处却因诗。

升沉休问百年事，今古都归一局棋。乘马须求似骐骥，奈何骐骥未来时。

悟人一言

百虑谋犹拙，一言迷自开。世间无大事，天下有雄才。

惟恐人难得，宁忧道未恢。忌心都去尽，何复病尘埃？

谢人惠笔

爱重寄文房，殷勤谢远将。兔毫刚且健，筠管直而长。

静录新诗稿，闲抄旧药方。自余无所用，足以养锋芒。

书事吟

天地有常理，日月无遁形。饱食高眠外，率是皆虚名。

虽乏伊吕才，不失尧舜氓。何须身作相，然后为太平。

双头莲

汉室婵娟双姊妹，天台缥缈两神仙。当时尽有风流过，谪向人间作瑞莲。

答人书意

仲尼言正性，子舆言践形。二者能自得，殆不为虚生。

所交若以道，所感而以诚。虽三军在前，而莫得之凌。

答人书言

无位立事难，逢时建功易。求全自有毁，举大须略细。

去恶虑伤恩，存恶忧害义。徒有仁者心，殊无仁者意。

答人言

卿相一岁俸，寒儒一生费。人爵固不同，天爵何尝匮？

不有霜与雪，安知松与桂？虽无官自高，岂无道自贵？

与人话旧

耳目所闻见，且言三十春。才更十次闰，已换一番人。

圮族绮纨故，朱门车马新。从来皆偶尔，何者谓功勋？

闲吟

忽忽闲拈笔，时时乐性灵。何尝无对景，未始便忘情。

句会飘然得，诗因偶尔成。天机难状处，一点自分明。

闲坐吟

当年计过之，今日事难随。天命不我佑，云山聊自怡。

无何缘淡薄，遂得造希夷，却欲嗤真宰，劳劳应不知。

天津闲步

天子旧神州，葱葱气象浮。园林闲近水，殿阁远横秋。

浪雪暑犹在，桥虹晴不收。人间无事日，此地好淹留。

天津幽居

予客洛城里，况复在天津。日近先知晓，天低易得春。

时光优化国，景物厚幽人。自可辞轩冕，闲中老此身。

天津水声

洛水近吾庐，潺湲到枕虚。湍惊九秋后，波急五更初。

细为轻风背，毫因骤雨余。幽人有兹乐，何必待笙竽。

不寝

闲坐更已深，就寝夜尚永。辗转不成寐，却把前事省。

奠枕时昏昏，拥矜还耿耿。西窗明月中，数叶芭蕉影。

天宫小阁

夏日到天宫，凭栏望莫穷。古人用心远，天子建都雄。

楼观深云里，山川暮靄中。行人漫来往，此意有谁同？

听琴

琴宜人夜听，别起一般情①。才觉哀猿绝，还闻离凤鸣。

青山无限好，白发不须惊。会取坐忘意，方知太古心②。

天津感事二十六首

云轻日淡天津暮，风急林疏洛水秋。独步独吟人莫会，时时鸥鹭下汀洲。

宠辱事多今不见，兴亡时去止堪哀。请观今日长安道，抵暮行人犹往来。

凤楼深处锁云烟，一锁云烟又百年。痛惜汾阴西祀后，翠华辜负上阳天。

谁引长河贯洛城，銮舆东去此为轻。洪涛不服天津束，日夜奔腾作怒声。

阳乌西去水东流，今古推移几度秋。四面远山长敛黛，不知终日为谁愁？

忙忙负乘两何殊，往复由来出此途。争似不才闲坐处，平时云水绕衣裾。

人言垂钓辨浮沉，辨著浮沉用意深。吾耻不为知害性，等闲轻动望鱼心。

自古别都多隙地，参天乔木乱昏鸦。荒垣坏堵人耕处，半是前朝卿相家。

凤凰楼观冷横秋，桥下长波入海流。千百年来旧朝市，几番人向此经由？

轮蹄交错未尝停，去若相追来若争。料得中心无别事，苟非干利即干名。

烟树尽归秋色里，人家常在水声中。数行旅雁斜飞去，一簇楼台峭倚空。

渌水悠悠际碧天，平芜更与远山连。白头老叟心无事，闲凭栏杆看洛川。

去年桥上凭栏人，今岁桥边骑马身。桥上桥边不知数，于今但记十三春。

堤边草色长芊芊，，陌上行人自往还。渌水欲净不得净，春风未放柳条闲。

水流任急境（一作景）常静，花落虽频意自闲。不似世人忙里老，生平未始得开颜。

溪边闲坐眼慵开，波射长堤势欲摧。多少水禽文彩好，几番飞去又飞来。

名利从来本任才，行人不用苦相猜。壶中日月长多少，闲步天津看往来。

地势东南一概倾，水流何日得安平？天津更在急流处，无限高深并此声。

三千里外名荒服，一百年来号太平。争似洛川无事客，何须列土始为荣？

绕堤杨柳轻风里，隔水楼台细雨中。酒放半醺重九后，此时情味更无穷。

著身静处观人事，放意闲中炼物情。去尽风波存止水，世间何事不能平？

隋唐而下贵公卿，近世风波走利名。借问天津桥下水，当时湍激作何声？

前朝无限贵公卿，后世徒能记姓名。唯此天津桥下水，古今都作一般声。

云无一缕干明月，桥有千寻卧渌波。料得人间无此景，中秋对月兴如何？

郏鄏城中同德友，凤凰楼下会中秋。芳罇倒尽人归去，月色波光战未休。

了生始可言常事，知性方能议大猷。只此长川无昼夜，为谁驱逼向东流？

诚明吟

孔子生知非假习，孟轲先觉亦须修。诚明本属吾家事，自是今人好外求。

绳水吟

有水善平难善直，唯绳能直不能平。如将绳水合为一，世上何忧事不明？

心酸吟

心酸既不为中味，商徵如何是正音？举世未能分曲直，使谁为主主心平？

言默吟

当默用言言是垢，当言任默默为尘。当言当默都无任，尘垢何由得到身。

闲居述事

一点天真都不耗，千钟人禄是难来。太平自庆无他事，有酒时时三五杯。

竹雨侵人气自凉，南窗睡起望潇湘。茅簷滴沥无休歇，却忆当初宿夜航。

初晴月向松间出，盛暑风从水面来。已比他人多数倍，况能时复举罇垒？

堂上慈亲八十余，阶前儿女笑相呼。旨甘取随岂丰俭，此乐人间更有无。

清欢少有虚三日，剧饮未尝过五分。相见心中无别事，不评兴废只论文。

花木四时分景致，经书千卷号生涯。有人若问闲居处，道德坊中第一家。

天宫小阁纳凉

小阁凭虚看洛城，满川云物拱神京。风从万岁山头至，多少烟岚并此清。

小阁于吾有大功，清凉冠绝洛城中。自惭虚薄诚多幸，襟袖长涵万里风。

小阁清风岂易当，一般情味若羲皇。洛阳有客不知姓，二十年来享此凉。

天宫幽居即事

人苦天津远，来须特特来。闲余知道泰，静久觉神开。

悟易观棋局，谈诗捻酒杯。世情千万状，都不与装怀。

游龙门

江天无少异，幽鸟下晴沙。路去山形断①，川回渡口斜。

龛岩千万空②，店舍两三家。清景四时好，都城况不赊。

重游洛川

买石尚饶云，买山当从水。云可致无心，水能为鉴止。

性以无心明，情由鉴止已。二者不可失，出彼而入此。

川上观鱼

天气冷涵秋，川长鱼正游。谁知能避网，犹恐误吞钩。

已绝登门望，曾无点额忧。因思濠上乐，旷远是庄周。

注释：

––––––––––––––––––––––––––—

③ 《四库全书》本作“靖节与何穷”。

④ 毕亨刊本与《四库全书》本作“昼户晴生竹外烟”。

① 毕亨刊本与《四库全书》本作“别起一般清”。

② 毕亨刊本与《四库全书》本作“方知太古情”。

① 毕亨刊本与《四库全书》本作“洛去山形断”。

② 毕亨刊本与《四库全书》本作“龛岩千万穴”。

